ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱԿԱԿՈՌՈՒՊՑԻՈՆ ԿՈՄԻՏԵԻ ՄԱՍԻՆ ՕՐԵՆՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՕՐԵՆՔԻ ԸՆԴՈՒՆՄԱՆ

1․ Իրավական ակտի ընդունման անհրաժեշտությունը.
«Հայաստանի Հանրապետության հակակոռուպցիոն կոմիտեի մասին օրենքում փոփոխություններ և լրացումներ կատարելու մասին» օրենքի նախագծի (այսուհետ՝ Նախագիծ) ընդունումը բխում է Հակակոռուպցիոն կոմիտեի նախագահի ընտրության կազմակերպման գործընթացում գործնականում առաջացած խնդիրների հաղթահարման անհրաժեշտությունից:

2.	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, Հայաստանի Հանրապետության ռազմավարությունը և դրանից բխող 2023-2026 թվականների գործողությունների ծրագիր․
Նախագծի ընդունումը փոխկապակցված է նաև Կառավարության 2023 թվականի հոկտեմբերի 26-ի «Հայաստանի Հանրապետության հակակոռուպցիոն ռազմավարությունը և դրանից բխող 2023-2026 թվականների գործողությունների ծրագիրը հաստատելու մասին» N 1871-Լ որոշման (այսուհետ նաև՝ Հակակոռուպցիոն ռազմավարություն) հավելված 2-ի 2․1-րդ գործողության կատարումից:

3․ Ընթացիկ իրավիճակը և իրավական ակտի ընդունման անհրաժեշտությունը.
«Հակակոռուպցիոն կոմիտեի մասին» օրենքի (այսուհետ՝ Օրենք) 18-րդ հոդվածի 3-րդ մասով Հակակոռուպցիոն կոմիտեի նախագահի թեկնածուների ընտրության համար ձևավորվող մրցութային խորհրդի (այսուհետ՝ Խորհուդ) անդամի համար նախատեսված են այն նույն չափանիշները, ինչ Հակակոռուպցիոն կոմիտեի նախագահի համար, որի պարագայում գործնականում  Օրենքի 18-րդ հոդվածի 2-րդ մասով  նախատեսված մարմինների կողմից հնարավոր չի լինում ներկայացնել Խորհրդի անդամի թեկնածություն՝ վերոնշյալ մարմինների աշխատակազմերում օրենքով նախատեսված չափանիշներին բավարարող պաշտոնատար անձի բացակայությամբ պայմանավորված:  Համանման խնդիր է առաջանում նաև քաղաքացիական հասարակության ներկայացուցիչների ներգրավման պրոցեսում: Օրենքի առկա կարգավորումներով հստակեցված չէ ում է տրվում նախապատվությունը հակակոռուպցիոն ոլորտի առավել երկար փորձառություն ունեցող հասարակական կազմակերպությանը թե տվյալ կազմակերպության ներկայացուցչին։
Բացի այդ, Օրենքի 19-րդ հոդվածի 6-րդ մասով սահմանված  փաստաթղթերի ուսումնասիրության փուլի անցկացման համար նախատեսված  ժամկետները հակասական են և գործնականում առաջանում են դեպքեր, երբ հնարավոր չի լինում  պահպանել օրենքով սահմանված ժամկետները: Այսպես՝ Օրենքով սահմանվել է, որ մրցույթին մասնակցելու հավակնություն ունեցող անձը հայտարարության հրապարակմանը հաջորդող 10 օրվա ընթացքում Վարչապետի աշխատակազմ է ներկայացնում անհրաժեշտ փաստաթղթերը: Փաստաթղթերի ուսումնասիրության փուլում Խորհուրդը դիմումը և կից փաստաթղթերը ստանալուց հետո՝ երեք օրվա ընթացքում, համադրում է թեկնածուի ներկայացրած փաստաթղթերի համապատասխանությունը Օրենքով նախատեսված պահանջներին: Սահմանված փաստաթղթերը թերի լինելու դեպքում այդ մասին տեղեկացվում է հավակնություն ունեցող անձին։ Թերությունները կարող են վերացվել հայտերի ընդունման համար սահմանված ժամկետի ընթացքում։ Գործնականում ստացվում է մի իրավիճակ,  երբ հնարավոր չի լինում  Օրենքով սահմանված ժամկետում վերացնել թերությունները, պայմանավորված այն հանգամանքով, որ  Խորհուրդը դիմումը և կից փաստաթղթերը կարող է  ստանալ  անհրաժեշտ փաստաթղթերը ներկայացնելու համար նախատեսված ժամկետի վերջին օրը։
Օրենքի 18-րդ հոդվածի 12-րդ մասով Խորհրդին է վերապահված հարցազրույցի փուլի անցկացման նպատակով Հարցարան սահմանելու լիազորություն, իսկ Օրենքի 19-րդ հոդվածում բացահայտված են հարցազրույցի փուլում ստուգման ենթակա հատկանիշները և իրավական ոլորտի մեկ հարցի շրջանակներում կոնկրետ հատկանիշներ և որակներ գնահատելու նպատակը: Սակայն գործնականում Խորհուրդը թե 2021 թվականին, թե վերջին մրցույթում Հարցարանը ընկալում է որպես միայն մասնագիտական հարցերի ցանկ և հաստատում է այդ տրամաբանությամբ:  Հետևաբար անհրաժեշտություն է առաջացել Օրենքով սահմանվել Հարցարանում ներառվող հարցերի շրջանակը։
Օրենքի ներկայիս կարգավորումներով հստակեցված չէ նաև հավասար միավորներ ստացած թեկնածուներին մրցույթում հաղթող ճանաչվածների ցուցակում ներառելու սկուզբունքները:

4.Առաջարկվող կարգավորման բնույթը.
Վերոշարադրյալի հաշվառմամբ Նախագծով․
1․ Առաջարկվել է Խորհրդի անդամի  համար նախատեսել նաև այլ չափանիշներ։ Մասնավորապես, առկա չափանիշներին ավելացվել է նաև «իրավավաբանական ոլորտում գործունեության 5 տարվա մասնագիտական ստաժ» չափանիշը։ 
[bookmark: _GoBack]2․ Վերանայել է նաև Խորհրդի կազմում քաղաքացիական հասարակության կազմակերպություններին ներկայացվող պահանջները։ Սահմանվել է, որ  Խորհրդի կազմում ներգրավվում են այն քաղաքացիական հասարակության կազմակերպությունները, որոնք առնվազն ունեն հակակոռուպցիոն ոլորտի երեք տարվա գործունեության փորձ՝ վերջին հինգ տարիների ընթացքում: Քաղաքացիական հասարակության կազմակերպությունների ներգրավման վերաբերյալ հայտարարության հրապարակումից հետո՝ տասնօրյա ժամկետում, հասարակական կազմակերպությունները վարչապետի աշխատակազմ են ներկայացնում Խորհրդում ներգրավվելու վերաբերյալ դիմում: Դիմումում նշվում են առաջարկվող ներկայացուցչի տվյալները և կցվում են հակակոռուպցիոն ոլորտում կազմակերպության և ներկայացուցչի փորձառությունը հավաստող, ինչպես նաև  իրականացված ծրագրերի վերաբերյալ փաստաթղթերը: Երկուսից ավելի հասարակական կազմակերպությունների դիմելու դեպքում նախապատվությունը տրվում է հակակոռուպցիոն ոլորտում առավել երկար փորձառություն ունեցող և վերջին երեք տարիների ընթացքում առավել շատ ոլորտային ծրագրեր իրականացրած կազմակերպությանը: Յուրաքանչյուր հասարակական կազմակերպություն մրցութային խորհրդում կարող է ունենալ միայն մեկ ներկայացուցիչ:
3․ Առաջարկվում է հստակեցնել Հարցարանում ներառվող հարցերի շրջանակը՝ սահամելով որ Հարցարանը ներառում է սույն օրենքի 19-րդ հոդվածի 6-րդ մասի 3-րդ կետի ա) և բ) ենթակետերով նախատեսված չափանիշների ստուգմանն ուղղված հարցեր։

4․Սահմանվել է փաստաթղթերի ներկայացման եղանակները, մասնավորապես սահմանվել է, որ փաստաթղթերը ներկայացվում են առձեռն կամ էլեկտրոնային եղանակով։  
 5․ Առաջարկվել է երկարաձգել փաստաթղթերի ներկայացման ժամկետը 10- օրյա ժամկետի  փոխարեն սահմանելով 15-օրյա ժամկետ։ 
Համապատասխանաբար առաջարկվում է  փոփոխել նաև  Խորհուրդի կողմից թեկնածուի ներկայացրած փաստաթղթերի օրենքով նախատեսված պահանջների համապատասխանության ստուգման համար նախատեսված ժամկետը՝ եռօրյա ժամկետը փոխարինելով հնգօրյա ժամկետով:  Ներկայացված փաստաթղթերը թերի լինելու դեպքում Խորհուրդի կողմից թեկնածուին ծանուցելու  մեկօրյա ժամկետը  առաջարկվել է  փոխարինել երկօրյա ժամկետով՝  տրամադրելով եռօրյա ժամկետ թերությունները վերացնելու համար։ 
6․ Սահմանվել է, որ հավասար միավորների դեպքում  հաղթող ճանաչվածների ցուցակում ներառվում են հավասար միավորներ ստացված բոլոր թեկնածուները:

5․ Նախագծի մշակման գործընթացում ներգրավված ինստիտուտները և անձինք․
Նախագիծը մշակվել է Արդարադատության նախարարության կողմից։

6․ Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չի առաջանում, պետական բյուջեի եկամուտներում և ծախսերում փոփոխություններ չեն նախատեսվում։

7.Ակնկալվող արդյունքը.
Նախագծի ընդունմամբ ակնկալվում է հստակեցնել Օրենքով նախատեսված Հակակոռուպցիոն կոմիտեի նախագահի ընտրությանը, դրա համար ձևավորվող Խորհրդին և թեկնածուներին վերաբերող օրենսդրական կարգավորումները՝ շտկելով գործնականում առկա խնդիրները:
 
